42 VOLUMINA CONSTITUTIONUM

V LITTERAE AD CAPITANEOS
DE NON EMITTENDIS EXTRA REGNUM MILITIBUS

Sigismundus Augustus etc. Magnifice, sincere Nobis dilecte. Mandaveramus Nos quidam
sinceritati tuae, de consiliariorum Nostrorum sententia, propter certas causas, ne quis de Regno
aliisque dominiis Nostris, in externa miliciam proficisci, neve milites equites vel pedites educere
auderet. Quoniam vero res eo spectant, ut Nos ipsi militibus opus habituri esse videamur,
iterandum illud ipsum aedictum esse duximus, ne quis prioris illius oblitus, aut antiquatum id iam
esse diuturnitate temporis putans, per impendentiam Nobis et Regno Nostro Reique publicae
incommodet. Quare denuo vigore praesentis Conventus Piothrcoviensis sub gravissimis paenis
confiscationis bonorum aedicimus. Ne quis omnino de subditis Nostris, cuiuslibet status atque
conditionis, ad externas oras atque gentes, militatum proficisci, vel milites equites aut pedites
educere, per se vel per subordinatas personas audeat. Volumus autem et mandamus Sinceritati
tuae ut hoc aedictum Nostrum, in civitatibus et oppidis, iurisdictioni suae subiectis in nundinis,
foris et aliis conventibus, per praeconem publicari faciat. Sub paenis contra negligentes capitaneos
constitutis. Datum Piotrcoviae in Conventione Generali, feria sexta ante Dominicam Oculi
proxima anno quo supra [/8 Il 1552]. Ad mandatum Sacrae Maiestatis Regiae proprium.

